
                                                           PITITTU, VINU E MAFIA 

 
 
                                       PITITTU 

              Finennu la guerra e di fami un moriri  

              u zappuni è l’arma pi putiri manciari 

              era na cipudda lu guaragnu di riciviri        

              c’aiutava a chianciri  ’nveci di saziari 

                            

                                          Murdati i mula pi mancari na simanata 

                                          l’omini partianu caricati pi fari jurnati 

                                          aggirannu u Bunifatu comu na passiata 

                                          marcannu trazzeri e li stritti  mulazzati  

 

                                                                            Bisugnu e pititto facia assà sbagghiari 

                                                                            e l’Omu fu custrettu a ladru di misteri 

                                                                            facennu dammaggiu divintau pupulari                                            

                                                                           di l’Alcamu agricula c’aisava spadderi                                         

                                       VINU     

             S’ unnera veru ch’u vinu sirvia pi viviri 

             un c’era lu bisognu di racina a macinari  

             n’è pi culuri n’è pi sapuri c’era di ridìri 

             sulu l’acqua e zuccaru arrivava a bastari     

            

                                          Li nomi scanusciuti foru scritti a libbru 

                                          assignatu a un sbirru chiamatu Turiddu  

                                          ch’arriniscì a mettiri li catini a li vrazza 

                                          a quattro briganti ’nmezzu a la chiazza 

              

                                                                           Pisanti all’Alcamisi ci custava stu riatu      

                                                                           tuttu u mustu a cunfini subiu lu rifiutu       

                                                                           bloccatu senza trasiri p’essiri riturnatu 

                                                                           ’nfamannu stu paisi già assà canusciutu     

                                       MAFIA 

             Li briganti pi difisa chiamati a surprisa                     

             p’un nociri divisi ricurdannu i supprusi 

             d’iscurrianu riuniti a fari ardua ‘mprisa 

             p’aggiustarici li fatti facennu sulu abusi   

             

                                          Eranu camperi ch’accurdavanu abigeati 

                                          agivulannu l’amici p’essiri chiù riviruti                                                     

                                          primennu spissu ‘ncapu poviri svinturati 

                                          chi li terri l’avianu di li pecuri distruruti 

                                                             

                                                                           Saziati di pitittu p’assà dinari guaragnati 

                                                                           si sciarriaru pi li granni prufitti dispartuti  

                                                                           mentri la lupara facia troppu morti sparati              

                                                                           sulu pi l’onuri d’essiri Mafiusi arrinisciuti 

